
JAVA E PARË 

 E MËRKURË – 15 PRILL - Lojra me plastelinën prej brumi  

Sot do ta mësoni një recetë të re për të bërë plastelinë të 

shëndetshme: 

o 2 gota miell 

o 1 gotë kripë 

o ½ gote me ujë të vakët [gjysmë gote] 

o 1 lugë gjelle vaj 

o 2 lugë gjelle ngjyrë 

Lejojeni fëmijën që t’i fusë duart në përgatitjen e plastelinës 

(pavarësisht moshës që ka ai/ajo).                                                                    

Së bashku luani me plastelinën prej brumi. Fëmija le të luajë me të si të 

dojë.                                                                                                                    

Ju krijoni forma të ndryshme të thjeshta, një top, një shkop, një 

formë të çrregullt dhe kërkoni që fëmija t’ju imitojë…..ndërroni edhe 

rolet, ai/ajo le të krijojë një formë dhe ju e imitoni atë.                                  

Jepini fëmijës materiale, objekte, lodra të ndryshme dhe le t’i fshehë 

brenda plastelinës, apo le t’i vendosë mbi të, etj.                                                 

Në fund futeni plastelinën në një qese dhe ruajeni në frigorifer për dy 

ditë.                                                                                                              

Lani duart së bashku dhe pastroni vendin. Loja forcon muskujt e vegjël, 

koordinimin, imagjinatën dhe zgjidhjen e problemeve. Të gjitha këto 

bëhen duke u kënaqur. 

 E ENJTE – 16 PRILL - Kombinojmë format 

Në një kuti këpucësh apo çfarëdo kutie që kemi në shtëpi (ose edhe e 

bëjmë vetë një kuti me karton), hapim një ose dy 

vrima rrumbullake ose të formave të tjera me 

madhësi të ndryshme. 

Vendosni lodra  apo objekte të shtëpisë  të madhësive 

të ndryshme në  kuti  dhe orientoni fëmijët se si 

duhet të veprojnë.  

Në fillim, shikoni se çfarë do të bëjnë me lodrat dhe 

kutinë me vrima. Lërini të përpiqen që ta kuptojnë dhe 

ta luajnë lojën vetë ashtu siç ata duan. Më pas  mund 

të kërkoni prej tyre që t’i fusin  objektet në formën e 

caktuar sipas madhësisë së lodrës ose objektit. 

Në  varësi të moshës së fëmijëve: 

Kutia mund të ketë më pak ose më shumë vrima.  

Kutia mund të qëndrojë në dysheme, ose fëmija mund 

të përpiqet ta fusë objektin tek vrimat duke e lëvizur 

kutinë.  

Për fëmijët e vegjël, kthejeni kutinë përmbys ashtu sikur në foto dhe 

fëmija e fut topin në kuti.  

Për fëmijët më të vegjël, kthejeni kutinë përmbys dhe  fëmija fut 

dorën në kuti për t’i kapur topat, objektet e tjera, lidhëset e këpucëve, 

fije të ndryshme si në foto, etj… Në këtë rast kërkoni prej fëmijës që 

të gjejë se çfarë ka kapur derisa e ka dorën ende brenda në kuti dhe 

më pas kur e nxjerr dorën le t’ju tregojë çfarë ngjyre ka, sa i/e 

madh/e është, çfarë është, sa i pëlqen, etj.  

E PREMTE – 17 PRILL - Luajmë dhe kërcejmë                                    

Sot do të luajmë, të vrapojmë e të kërcejmë sepse fëmijët e duan 

shumë lëvizjen dhe muzikën.  Kjo i mban ata aktiv, i lodh por edhe i 

kënaq. Ja disa ide: 

1. Luani ‘të gjeta ose fshehtas’ duke u fshehur nëpër ambiente të 

ndryshme të shtëpisë. 

2. Për fëmijët më të vegjël, ngriteni dhe uleni një çarçaf mbi të, 

gjersa rrotulloheni rreth e qark fëmijës, ose mbuloni fytyrën tuaj 

me një libër, një jastëk, me duar, etj. 

3. Vendoseni në skaj të dhomës lodrën ose objektin e preferuar të 

fëmijës dhe krijoni një ‘rrugë’ me pengesa për fëmijën deri sa të 

arrijë ta marrë lodrën ose objektin, dhe gjatë kësaj kohe 

inkurajoni  atë me fjalët “të lumtë”, “edhe pak”, “kujdes këmbën”, 

“o sa mirë e ke kaluar”, etj. 

4. Vendosini jastëkët në dysheme afër divanit dhe lejoni fëmijët që 

të rrotullohen nga divani në dysheme. 

5. Luani duke gjetur pjesët e trupit – ju thoni koka, fëmijët duhet ta 

prekin kokën e kështu me radhë. 

6. Krijoni  forma të ndryshme në dysheme si për shembull rrathë ose 

katrorë duke  vendosur një batanije, një letër ose karton,  ose 

bëjeni formën me ngjitës  dhe kërkoni nga fëmija që të ecë ose të 

kërcejë  si lepurush vetëm nëpër këto forma. 

7. Ju mund ta bëni edhe garën se kush kërcen më bukur me muzikë 

ose kush imiton më bukur. Dikush bëhet juria dhe të tjerët 

kërcejnë sipas ritmit të një muzike ose imitojnë. Ai/ajo që fiton i 

përqafon të gjithë anëtarët e tjerë të familjes.   Lojra të tilla 

plotësojnë nevojën e fëmijës për lëvizje,zhvillojnë koordinimin e 

pjesëve të trupit, zhvillojnë ekuilibrin, ritmin, aftësitë muzikore. 

JAVA E DYTË 

E HËNË – 20 PRILL - Kalon… nuk kalon 

Sot aktiviteti do të zhvillohet me materiale të cilat gjenden në çdo 

shtëpi. Mund të përdorni shishe plastike të madhësive të ndryshme, 

kuti të zbrazëta qumështi, tubat e mbetura nga letrat higjienike apo 

çdo material tjetër që mendoni se mund t’ju shërbejë për t’i mbajtur 

kapakët e shisheve të plastikës, topat e vegjël prej letre (që i bëni nga 

gazeta të vjetra, revista, reklama apo edhe letra të tjera), pulla të 

mëdha [kopsa], ose topa të madhësive të ndryshme që mund t’i keni në 

shtëpi,  të cilët fëmijët duhet t’i vendosin apo  t’i hedhin tek secili prej 

tubave të cilat do t’i krijoni sot. 

Në mungesë të materialeve të mësipërme ju mund ta krijoni një tub 

letre me një letër të bardhë që ngjitet me brum. Ju mund të krijoni 

tuba të madhësive të ndryshme. Ndërkohë nëse i përdorni shishet e 

plastikës duhet t’ua hiqni pjesën e sipërme duke e prerë me gërshërë 

apo skalper (me kujdes të shtuar të prindërve). 

Ashtu si në foto ju mund t’i ngjisni ato në ambiente të ndryshme, në 

mur, në derën e frigoriferit, tek dollapi i fëmijës, ose në një mjedis që 

ju mendoni që fëmijës i pëlqen. Nëse fëmija është i vogël përpiquni t’i 

vendosni në një lartësi ku ai/ajo mund t’i arrijë për t’i futur objektet 

në to. 

Për këtë aktivitet ju mund t’i përdorni kapakët e shisheve të plastikës 

pasi janë mjaft praktikë, kanë ngjyra të ndryshme dhe madhësi të 

ndryshme. 

Në varësi të moshës së fëmijës: 

– Mund t’i ngjyrosni tubat dhe t’i kërkoni fëmijës që t’a hedhë tek tubi 

kapakun me ngjyrën e tubit. 

– Mund ta vendosni një qese në fund të tubit të cilin e keni bërë vetë 

dhe të bëni garë me fëmijët se kush hedh me shumë kapakë në tub [kur 

i keni dy  ose tre fëmijë në shtëpi]. 

– Mund t’i kërkoni fëmijës që kapakun ta marrë me lugë dhe të përpiqet 

ta hedhë në tub. 

– Mund ta mbyllni fundin e tubit dhe fëmija që i pari/e para e mbush 

tubin e fiton lojën, etj. 

Loja e zhvillon koordinimin sy-dorë dhe motorikën fine, 

përqëndrimin. 

Ruani çdo gjë që mund të përdoret sërish e që është e pastër dhe e 

sigurt për fëmijët. 

E MARTË – 21 PRILL - Kështjella prej letre 

Për aktivitetin e sotëm mund t’i kërkoni fëmijës t’ju tregojë ku ka 

dëshirë të shkojë me imagjinatën e vet dhe ju e krijoni atë vend së 

bashku me të. 

– Një  vend i shkëlqyeshëm për lojën imagjinare është tryeza. Largoni 

karriget dhe mbulojeni  atë me një mbulesë të pastër të bukës apo 

çfarëdo materiali të cilin e keni në shtëpi. Ajo mund të shndërrohet në 

një shtëpi të çastit ku fëmija së bashku me ju mund ta fillojë lojën me 

një histori apo përrallë që atij/asaj i pëlqen. 

– Vajza mund të shndërrohet në kësulkuqen e vogël apo 

princin/princeshën i/e vogël i/e cili/a është mbyllur në shtëpi me 

kafshë të ndryshme. Ju mund të përdorni objekte të ndryshme apo 

kafshë-lodra që i keni në shtëpi për ta pasuruar lojën e fëmijës. 

Ndërkohë mund t’i ndihmoni fëmijës duke ia përgatitur një kapele, duke 

i ofruar  objekte të kuzhinës që i nevojiten për t’i ushqyer kafshët apo 

edhe kukullat të cilat mund t’i shtoni në tregimin që po e krijoni bashkë 

me fëmijën.  Fëmija mund ta luajë rolin e mjekut, për ta ndihmuar 

ndonjërën nga kafshët, mund të gatuajë apo të bëjë diçka tjetër që i 

pëlqen.  Lejojeni fëmijën tuaj që ta përcaktojë/drejtojë lojën dhe 

kënaquni duke parë që objektet apo lodrat brenda shtëpisë së ndërtuar 

 mund të marrin  aq shumë funksione. 

– Është e rëndësishme që prindi apo personi që luan me fëmijën  ta 

imitojë  fëmijën  në  veprimet dhe sjelljet që i sheh, dhe pastaj edhe ju 

mund të bëni një veprim e fëmija t’ju ndjekë ose imitojë. Bëni sjellje 

apo veprime sikur po thërrisni në telefon emergjencën apo policinë; 

sikur po vendosni një kapele apo çfarëdo veprimi tjetër. Bëjini këto 

veprime qesharake… 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

Kjo lojë zhvillon fuqishëm kreativitetin, të menduarit, komunikimin, 

respektimin e rregullave sociale etj.  

E MËRKURË - 22 PRILL - Festojmë ditën e tokës 

Dalim jashtë në natyrë (në oborrin e shtëpisë), edhe nëse bie shi apo 

fryen pak erë. Sot është dita e Tokës. Fëmijët le të luajnë çfarë të 

duan dhe kërkoni prej tyre që të mbledhin disa gjethe ose shkopinj, 

edhe pak dhe [ju bën mirë të zhyten (të bëhen pis) pak]. 

Pasi të ktheheni në dhomë, festoni ditën e Tokës bashkë me fëmijët: 

–  Me gjethet dhe shkopinjtë që morën nga jashtë të përpiqen të bëjnë 

një pemë ose një lule… 

–  Pema ose lulja  mund të bëhet edhe me kapakët e gjelbër. 

–  Ju mund ta vizatoni edhe figurën e  globit dhe fëmijët mund t’i 

vendosin kapakët sipas ngjyrave të globit, ose plastelinën/brumin që e 

keni ruajtur në frigorifer. 

–  Në fund shikoni një libër së bashku dhe lexojuni ose tregojuni një 

tregim për tokën. 

–  Në këtë tregim përdorni vende dhe ngjarje që fëmija i ka parë ose i 

ka përjetuar. 

Aktiviteti zhvillon të menduarit, komunikimin, aftësitë motorike 

bazike dhe fine. 

E ENJTE – 23 PRILL - Dashuria për tregimin 

Sot shkoni së bashku me fëmijën tek cepi/këndi ku tregoni përralla, 

shpikni histori, apo lexoni libra së bashku. Ju tashmë e keni krijuar 

orarin e tregimit/leximit me fëmijën tuaj, pavarësisht moshës që ai/ajo 

ka. 

Në varësi të moshës së fëmijës: 

– Ju lexoni me zë duke e aktruar përrallën ose tregimin, të cilin edhe 

mund ta shpikni vetë. Përpiquni që të jeni aktor/e i/e mirë duke e 

përshtatur zërin dhe lëvizjet e trupit me tregimin që po e lexoni ose po 

e tregoni. 

– Përfshini fëmijën tuaj në ‘tregim/lexim’ në mënyrën e tij/saj [edhe 

pse fëmija akoma nuk flet qartë] duke i kërkuar që t’ju tregojë çfarë 

sheh në foton në tregim. 

– Pyeteni fëmijën tuaj: Të pëlqeu tregimi ose përralla? Cila pjesë, apo 

figurë të pëlqeu më shumë dhe pse? Cili ishte vendi më i bukur apo më i 

pastër?, etj. 

Dashuria për librat dhe leximi janë shumë të rëndësishme për zhvillimin 

e fëmijëve. Kjo dashuri kultivohet shumë herët….që kur fëmija është në 

barkun e nënës. 

Ky aktivitet  zhvillon dashurinë për librin dhe leximin, kreativitetin 

dhe komunikimin, emocionet pozitive dhe ndjeshmërinë. 

E PREMTE – 24 PRILL - Kapërcejmë pengesat 

Sot, vendosni nëpër dhomë objekte nga më të ndryshmet, të tilla si: 

disa jastëkë, kuti këpucësh, tenxhere, 2 libra, tasa plastikë të formave 

dhe madhësive të ndryshme, shishe plastike, lodrat e fëmijëve e 

gjithçka që ju dëshironi. 

– Kërkoni që fëmijët edhe të kërcejnë mbi to, edhe të vrapojnë rreth e 

qark tyre, edhe të ecin në një vijë të ngushtë, edhe të ecin duke 

ndërruar drejtimin, etj. 

– Fëmijët mund të kërcejnë nëpër objekte duke bërë si kafshët që u 

pëlqejnë më shumë. 

– Fëmijët më të vegjël mund të zvarriten rreth e qark objekteve ose 

mund të shkojnë drejt objekteve, lodrave për t’i marrë ato, ose mund 

të kërkojnë nëpër dhomë deri sa ta gjejnë objektin/lodrën që ju e keni 

fshehur. 

– Luajeni bashkë këtë lojë. 

Loja i kënaq fëmijët dhe ua zhvillon muskujt e mëdhenj dhe 

koordinimin në hapësirë. 

JAVA E TRETË 

E HËNË – 27 PRILL - Eksplorojmë me shqisa 

Dita për të bërë rrëmujë.  

– Mbushni dy-tre legenë me objekte të ndryshme të buta 

ose të forta, të thata ose të njoma etj., dhe kërkoni prej 

fëmijëve që të provojnë të ecin zbathur nëpër secilin 

legen. Legeni mund të ketë ujë, gurë të vegjël të lëmuar, 

pambuk, kapakë të shisheve, copa të  prera letre,  rruaza 

nga varëse e nënës, makarona të vegjël, shkumë, misër, 

etj. [kujdesuni që fëmijët të mos i fusin në gojë dhe 

aktiviteti të realizohet në prani të 

prindërve/kujdestarëve ligjor]. 

– Për fëmijët më të vegjël: në një shishe qelqi hidhni ujë dhe pak 

detergjent enësh ose shampon trupi. Tundeni fort dhe do të fitoni 

shkumë. Me një pip fryni në shishen e qelqit dhe qindra flluska do të 

fluturojnë. Le të provojnë edhe fëmijët ta fryjnë 

pipëzën dhe të bëjnë flluska. 

– Mund ta mbushni edhe një legen me ujë, në të cilin 

mund të hidhni pak ngjyrë dhe disa lodra dhe 

fëmijët mund t’i pllaqurisin duart në të e të 

kënaqen. 

– Në një kuti fusni lodra apo objekte të tjera dhe 

në kuti hapeni vetëm një vrimë që fëmija të mund ta fusë dorën. Fëmija 

duhet ta gjejë se cili është objekti dhe si duket vetëm me prekje. Në 

kuti fusni 2-3 objekte që fëmija i njeh dhe i përdor. Herën tjetër mund 

ta rrisni numrin e objekteve dhe shumëllojshmërinë  e tyre.  Kjo lojë 

mund të zgjerohet edhe vetëm me shqisën e nuhatjes. 

Loja zhvillon shqisat, koordinimin, ekuilibrin dhe emocionet. 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

E MARTË – 28 PRILL -Më e madhe, më e vogël 

Vendosni mbi tavolinë ose në dysheme disa materiale me ngjyra; mund 

të jenë peshqirë, peceta, çorape, letra, të gjitha këto me madhësi të 

ndryshme, dhe  afër tyre një tas me kapakë të shisheve ose pulla 

[kopsa] me madhësi të ndryshme, ose lodra të fëmijëve. 

– Fëmijët le t’i vendosin kapakët, pullat ose lodrat sipas madhësisë  në 

formën  e duhur. 

– Fëmijët mund edhe t’i rendisin kapakët ose pullat nga më e vogla tek 

më e madhja dhe anasjelltas. 

– Fëmijët mund të krijojnë forma të ndryshme me kapakët ose pullat 

sipas madhësisë [lule të mëdha, lule të vogla, etj.; topa të mëdhenj, 

topa të vegjël, etj.] 

– Fëmijët po ashtu mund t’i grupojnë kapakët, pullat ose lodrat e tyre 

sipas madhësisë. 

E MËRKURË – 29 PRILL - Unë jam piktor 

Sot bëhuni gati për të vizatuar çfarëdo që ju pëlqen. 

Gjërat që ju nevojiten për këtë lojë janë: një kuti e madhe kartoni në 

të cilën fëmija mund të futet brenda, lapsa me ngjyra apo markera, por 

mund të përdorni edhe ngjyra uji. 

Dëshira dhe imagjinata e fëmijëve mjafton për të vizatuar në të katër 

anët e kutisë çkado që atyre ju bie ndër mend. 

– Ju mund t’i pyesni fëmijët se çfarë janë duke vizatuar. 

– Në rast se nuk keni kuti, ju mund ta ktheni një karrige përmbys dhe 

t’i mbështillni këmbët e saj me qese të tejdukshme kuzhine. 

– Ju mund të vendosni në dysheme një qese plastike ose një çarçaf të 

vjetër dhe t’i lejoni ata të vizatojnë. 

– Ju mund edhe ta ngjisni një letër të madhe të bardhë në mur dhe ta 

përdorni si hapësirë për vizatim. 

Aktiviteti zhvillon imagjinatën, kreativitetin, vetëvlerësimin dhe 

emocionet.  

E ENJTE – 30 PRILL - Ngjesim, çngjesim  

Për këtë lojë nevojiten: ngjitës me madhësi dhe ngjyra të ndryshme, 

objekte apo lodra të ndryshme. 

– Së bashku me fëmijët ngjisni në dysheme, në tavolinë, në dollap ose 

në mur ngjitës me ngjyra të ndryshme dhe me madhësi të ndryshme, 

– Ju mund të krijoni figura të ndryshme me ngjitës, si figura të 

kafshëve të formave të ndryshme gjeometrike, forma të objekteve 

etj., apo edhe të ngjisni lodra të fëmijëve ose objekte tjera ricikluese, 

– Fëmijët duhet të angazhohen për ngjitjen e tyre, 

– Pastaj ju duhet të thoni emrin e objektit apo formën që e keni ngjitur 

së bashku. Fëmija e gjen se cili objekt është dhe duhet ta çngjisë, 

– Vazhdoni kështu për të gjitha figurat, format apo objektet e 

ngjitura, 

Loja zhvillon motorikën fine dhe koordinimin dhe prezanton fëmijët 

me konceptet gjeometrike, me format, me ngjyrat dhe me 

madhësitë. 

